
Annotatsiya 

 Mazkur respublika ilmiy-amaliy konferensiyasi materiallari to’plami "O’zbekiston – 2030" 

strategiyasi hamda "Yangi O’zbekiston — ma’rifatli jamiyat" konsepsiyasi doirasida belgilangan 

ustuvor vazifalar ijrosiga bag’ishlangan. To’plamda globallashuvning yoshlar dunyoqarashiga 

ta’siri, ijtimoiy-siyosiy va falsafiy talqinlar, shuningdek, mustaqillik yillarida O’zbekistonning 

iqtisodiy va madaniy taraqqiyoti masalalari chuqur tahlil etilgan. Alohida e’tibor yoshlarning axloqiy 

va valeologik strategiyalarini shakllantirish hamda ularda mafkuraviy immunitetni mustahkamlashga 

qaratilgan. To’plam tarkibidan soha mutaxassislari bilan bir qatorda, "Kelajak vorislari" sho’basi 

doirasida iqtidorli magistr va talabalarning ham ilmiy izlanishlari o’rin olgan. 

Аннотация 

 Данный сборник материалов республиканской научно-практической конференции 

посвящен реализации задач, определенных в рамках стратегии «Узбекистан – 2030» и 

концепции «Новый Узбекистан — просвещенное общество». В сборнике глубоко 

анализируются вопросы влияния глобализации на мировоззрение молодежи, социально-

политические и философские интерпретации, а также экономическое и культурное развитие 

Узбекистана в годы независимости. Особое внимание уделено формированию нравственных и 

валеологических стратегий молодежи, а также укреплению их идеологического иммунитета. 

Наряду со статьями ведущих специалистов, в сборник вошли научные изыскания одаренных 

магистров и студентов в рамках секции «Наследники будущего» (Kelajak vorislari). 

Annotation 

 This collection of republican scientific-practical conference materials is dedicated to the 

implementation of tasks defined within the framework of the "Uzbekistan – 2030" strategy and the 

"New Uzbekistan — Enlightened Society" concept. The collection provides a profound analysis of 

globalization's impact on the youth's worldview, socio-political and philosophical interpretations, as 

well as the economic and cultural development of Uzbekistan during the years of independence. 

Special focus is placed on forming the moral and valeological strategies of young people and 

strengthening their ideological immunity. Along with the works of established experts, the collection 

features scientific research by talented graduate and undergraduate students within the "Successors 

of the Future" (Kelajak vorislari) section. 

Annotatsiya.Ushbu maqolada XXI asrda globallashuv jarayonlarining jadallashuvi natijasida 

yuzaga kelayotgan ma’naviy tahdidlar va “ommaviy madaniyat”ning salbiy oqibatlari tahlil qilingan. 

Tadqiqotda yoshlar ongini axloqiy tubanliklardan himoya qilishda milliy va umuminsoniy 

qadriyatlarning o’rni, shuningdek, Internet tarmog’idan foydalanish madaniyatini shakllantirish 

masalalari yoritilgan. Maqolada Yaponiya tajribasi hamda buyuk ajdodlarimiz – Amir Temur, 

Abdurauf Fitrat merosiga tayanilgan holda, Yangi O’zbekistonni barpo etishda ma’naviy immunitet 

va vatanparvarlik tuyg’usining strategik ahamiyati asoslab berilgan. 

Kalit so’zlar: globallashuv, ommaviy madaniyat, milliy qadriyatlar, yoshlar tarbiyasi, 

ma’naviy immunitet, Internet xavfsizligi, ma’naviy meros. 

 

FACTORS OF FORMING NATIONAL IDENTITY AND SPIRITUAL 

VALUES AMONG THE YOUTH OF UZBEKISTAN IN THE CONTEXT OF 

GLOBALIZATION  

Bahodir Nigmatullayevich Isakov,                                                                                          

Candidate of Historical Sciences, Associate Professor,                                                              

Uzbekistan State University of World Languages                                                                                         

Email: b.isakov@uzswlu.uz 

 

Annotation. This article analyzes the spiritual threats and negative consequences of "popular 

culture" resulting from the acceleration of globalization processes in the 21st century. It examines the 

role of national and universal values in protecting the consciousness of youth from moral decline, as 

well as the issues of developing a culture of Internet use. Drawing on the experience of Japan and the 

heritage of great ancestors such as Amir Temur and Abdurauf Fitrat, the article substantiates the 

strategic importance of spiritual immunity and a sense of patriotism in the construction of New 

Uzbekistan.  

Key words: globalization, popular culture, national values, youth education, spiritual 

immunity, internet security, spiritual heritage. 

 

XXI asrda jadallashib borayotgan globallashuv jarayonlari o’zining keng 

qamrovi bilan rivojlanayotgan davlatlarning milliy ma’naviyati va madaniy o’ziga 

xosligiga muayyan xavf tug’dirmoqda. Xususan, “ommaviy madaniyat” niqobi ostidagi 

ma’naviy xurujlar xalqlarning asriy qadriyatlarini yemirib, ularning tanazzulga yuz 

tutishiga zamin yaratmoqda. Globallashuvning ijtimoiy-iqtisodiy taraqqiyotdagi ijobiy 

o’rnini e’tirof etgan holda, uning soyasida kirib kelayotgan axloqsizlik va ma’naviy 

inqiroz unsurlarining yoshlar ongiga salbiy ta’siriga befarq qarab bo’lmaydi. Zero, 

O’zbekiston Respublikasi Prezidenti Sh.M.Mirziyoyev ta’kidlaganidek: “Globallashuv 

jarayonlari bashariyat uchun beqiyos yangi imkoniyatlar bilan birga, kutilmagan 

muammolarni ham keltirib chiqarmoqda. Milliy o’zlik va ma’naviy qadriyatlarga qarshi 

tahdid va xatarlar tobora kuchaymoqda. Faqat o’zini o’ylash, hayotga, mehnatga, oilaga 

yengil qarash, iste’molchilik kayfiyati singari illatlar turli yo’llar bilan aholi, ayniqsa, 

hali “oq-qora”ni farqlay olmaydigan yoshlar ongiga singdirilmoqda” [Mirziyoyev, 

2023: 263]. 

Globallashuv jarayonining salbiy oqibatlariga qarshi turish va yoshlarni uning 

zararli ta’siridan himoya qilish uchun, avvalo, ushbu jarayonning mohiyatini chuqur 

anglash hamda undagi ma’naviy tahdidlarni ilmiy-nazariy jihatdan tahlil etish lozim. 

Bugungi kunda milliy taraqqiyotga raxna solayotgan muammolar talaygina, biroq 

ular orasida o’z ta’sir doirasi va kuchi bilan ajralib turuvchi “ommaviy madaniyat” 

inson ruhiyati hamda ma’naviyatiga ko’rsatadigan salbiy ta’siri bilan g’oyat xatarlidir. 

Ta’kidlash joizki, mazkur xurujlarning asl mohiyatini yoshlar tomonidan anglab 

yetilishi ancha murakkab kechadi. Albatta, yosh avlodni barkamol shaxs etib 

tarbiyalashda G’arb fan-texnikasi, madaniyati, adabiyoti va san’ati yutuqlaridan 

foydalanishni inkor etish mumkin emas. Biroq G’arbning ilg’or ziyolilari ham “G’arb 

inqirozi” sifatida baholayotgan “ommaviy madaniyat”ning ma’naviy-axloqiy 

tubanliklarini yoshlarimiz qanchalik erta anglasa, ularning ma’naviy immuniteti 

shunchalik mustahkam bo’ladi. 

Shu o’rinda, “ommaviy madaniyat”ning keng va tez sur’atlarda tarqalishiga va 

yoshlarning ongiga kirib borishiga zamin yaratayotgan Internet tarmog’iga e’tibor 

qaratish lozim. Shubhasiz, “axborot asri”, deb e’tirof etilayotgan hozirgi kunda 

mamlakatlarning ijtimoiy-iqtisodiy taraqqiyotiga Internet tarmog’ining ijobiy ta’sirini 

inkor etib bo’lmaydi. Lekin, Internet tarmog’idan cheksiz ravishda foydalanish, 

dunyoning turli xil mamlakatlaridagi yangiliklardan bir zumda bahramand bo’lish 

imkoniyatini ochib berish bilan birga, “ommaviy madaniyat”ning tarqalishiga ham 

xizmat qilmoqda. Bu xavflarning oldini olish va yoshlarimizning ma’naviy olamida 

bo’shliq vujudga kelmasligi uchun ularning ongida milliy va umuminsoniy 

qadriyatlarga hurmat-ehtirom tuyg’usini bolalikdan shakllantirish zarur. Mamlakatimiz 

aholisining deyarli 65 foizini tashkil etadigan yoshlarning irodali, iymon-e’tiqodli, 

mustaqil va erkin fikrli, har qanday xurujlarga dadil qarshi bora olishga qodir inson 

bo’lib yetishishlarida ta’lim muassasasi, oila, mahalla hamkorligi, milliy va 

umuminsoniy qadriyatlarga asoslangan mafkuraviy tarbiyaning ahamiyati katta. 

Bugungi yoshlar o’zlarining kim ekanligini, hech kimdan kam emasligini, 

ajdodlari kim bo’lganini anglab yetdilar. Lekin, globallashuv avj olayotgan bugungi 

kunda milliy tarbiyaning strategik yo’nalishini keng ma’nodagi ma’naviyatimizni 

millatimizga yot bo’lgan turli zararli ta’sirlardan himoya qilish, uni yoshlarimiz ongi, 

qalbi, dunyoqarashining ajralmas qismiga aylantirish tashkil qiladi. Binobarin, 

Prezident Sh.M.Mirziyoyev ta’kidlaganidek: “agar jamiyat hayotining tanasi iqtisodiyot 

bo’lsa, uning joni va ruhi – ma’naviyatdir. Biz yangi O’zbekistonni barpo etishda ana 

shu ikkita mustahkam ustunga, ya’ni, bozor tamoyillariga asoslangan kuchli 

iqtisodiyotga hamda ajdodlarimizning boy merosi, milliy va umuminsoniy 

qadriyatlarga asoslangan kuchli ma’naviyatga tayanamiz” [Mirziyoyev, 2023: 260].  

Milliy qadriyatlar xususida fikr yuritar ekanmiz, bizga bu borada jahonda eng 

yuksak taraqqiyotga erishgan, shu bilan birga, o’zining milliy qadriyatlarini avloddan-

avlodga yetkazib, uni mustahkamlab kelayotgan Yaponiya davlati tajribasi o’rnak 

bo’lishi mumkin. Ular milliy g’ururi, iftixorning kuchliligi va millat istiqboli uchun 

kurashdagi yakdilligi bilan bugungi yuksak taraqqiyotga erishdi hamda mustahkam 

milliy ma’naviy immunitetni shakllantirdi. Ularning eng ilg’or ishlab chiqarishni 

tashkil qilish, texnika va texnologiyalarni yaratish bilan jahon bozorlarini egallashlarida 

milliy tarbiya muhim o’rinni egallaganligi ko’pchilik uchun yangilik emas. 

Zero, O’zbekiston Respublikasi Birinchi Prezidenti I.A.Karimov ta’kidlaganidek: 

“ota-bobolarimiz qadimdan bebaho boylik bo’lmish ilmu ma’rifat, ta’lim va tarbiyani 

inson kamoloti va millat ravnaqining eng asosiy sharti va garovi deb bilgan” [Karimov, 

2008: 38]. 

Jumladan, Sohibqiron Amir Temur farzand tarbiyasini davlat siyosati darajasiga 

ko’targanligi ham bejiz emas. Yana bir buyuk ajdodimiz Abdurauf Fitrat aytganidek: 

“Avlodni tarbiyalash insoniyatning xizmatidir. Qachonki biz yaxshi axloq egasi bo’lgan 

farzandlarni tarbiyalasak, shundagina bo’ynimizdagi bu xizmat majburiyati soqit 

bo’ladi. Kimki, badaxloq bolalarni tarbiya etsa, insoniyatga xizmat emas, balki 

dushmanlik qilgan bo’ladi, Jamiyat ularning farzandlaridan bezor bo’ladi. Xush va 

yaxshi axloqqa ega bo’lgan farzand, xushaxloq iymon sohibi bo’lgan ota-onadan 

bo’ladi, agarda ota-ona axloqsiz bo’lsalar ularning tarbiyalari soyasida o’sgan farzand 

ham badaxloq bo’ladi” [Fitrat, 2013: 29]. 

Shu boisdan, mustaqillik yillarida mamlakatimizda yoshlar tarbiyasi davlat 

siyosati darajasiga ko’tarildi. Prezident Sh.M.Mirziyoyev: “Ta’lim va ma’rifat tizimini 

takomillashtirish, mamlakatimiz kelajagi bo’lgan yoshlarni zamonaviy bilim olishga 

yo’naltirish, barkamol shaxsni tarbiyalash bilan bog’liq ekanini biz yaxshi anglaymiz” 

[Mirziyoyev, 2017: 31], – deb ta’kidlagani bejiz emas. 

Taraqqiyot hech qachon bir joyda to’xtab turmaydi. Hayotga bo’lgan munosabat 

va yondashuvlar o’zgaradi, rivojlanishga intilish kuchayadi. Texnika inqilobi ro’y 

bergan, axborot almashinuvi shiddatli tus olgan bugungi globallashuv zamonida 

erishilgan yutuq va marralar bilan chegaralanib, xotirjamlik va beparvolik kayfiyatiga 

berilgan borki, taraqqiyotdan muqarrar ortda qoladi. Prezident Sh.M.Mirziyoyev 

ta’kidlaganidek: “Vatan va xalq taqdiriga nisbatan tahdidlar kuchaygan vaziyatda 

aynan millat fidoyilari – uyg’oq qalbli ziyolilar, shoir va adiblar, san’at namoyandalari, 

ma’naviyat va ma’rifat sohasi xodimlari jasorat bilan maydonga chiqqanlar. 

Mamlakatimiz o’z taraqqiyotining yangi, yuksak bosqichiga kirayotgan hozirgi paytda 

bizga jadid bobolarimiz kabi g’arb ilm-fan yutuqlari bilan birga, milliy qadriyatlar 

ruhida tarbiya topgan yetuk kadrlar suv bilan havodek zarur” [Mirziyoyev, Xalq so’zi. 

2023. 22-dekabr]. 

Xulosa o’rnida ta’kidlash joizki, globallashuv jarayonlari va “ommaviy 

madaniyat”ning salbiy oqibatlaridan himoyalanishning eng samarali yo’li – har bir 

insonning o’zligini anglashi, boy tariximiz hamda ulug’ ajdodlarimizdan qolgan bebaho 

ma’naviy merosni chuqur o’zlashtirishidir. Shuningdek, bugungi shiddat bilan 

o’zgarayotgan hayot voqeligiga ongli munosabatda bo’lish, mustaqil fikrlash hamda 

mamlakatimizdagi islohotlarga nisbatan daxldorlik va yuksak vatanparvarlik tuyg’usi 

bilan yashash ushbu ma’naviy tahdidlarga qarshi mustahkam qalqon bo’lib xizmat 

qiladi. 

